Почитувани,
1. Во член 4 став 2 од предлог-Законот за вработените во јавниот сектор се вели дека поблиските критериуми за структурата и бројот на административни службеници за ефикасно управување со човечките ресурси ги утврдува министерот за информатичко општество и администрација, врз основа на видот на институцијата, бројот на вработени и сложеноста на постапките за управување со човечки ресурси. Сметам дека во овој член треба да се предвиди исклучок за Судскиот совет на РСМ, со оглед дека утврдување на структура и број на административни службеници за ефикасно управување со човечките ресурси во Советот, од страна на министерот за информатичко општество и администрација претставува директно мешање на извршната власт во Судската власт-судството. (Дополнително аргументи можете да видите под точка 2).
2. Во член 42 став 5 од предлог-Законот се наведени кои органи, како исклучок, ги донесуваат актите за внатрешна организација и систематизација без согласност од надлежното министерство односно Министерството за информатичко општество и администрација. Сметам дека во овие исклучоци треба да се додаде и Судскиот совет на РСМ од следните причини:
-Согласно член 104 од Уставот на РСМ, Судскиот совет на Република Северна Македонија во Уставот на Република Северна Македонија е востановен во делот 4 од Уставот-Судство и е дефиниран како  самостоен и независен орган на судството, кој ја обезбедува и ја гарантира самостојноста и независноста на судската власт. 

Член 104 од Уставот на РСМ исто така го регулира составот, мандатот на членовите и надлежностите на Судскиот совет на РСМ.
Од овој член на Уставот на РСМ јасно произлегува дека 
Судскиот совет на РСМ е дел од судството-Судската власт, кој заедно со судовите во РСМ се финансираат од посебен Судски буџет. Од претходно наведеното, логично произлегува дека ако судовите се изземени од обврската да им се дава согласност на нивните акти за внатрешна организација и систематизација од страна на МИОА, истото треба да важи и за Судскиот совет на РСМ.

Во оваа смисла истакнувам дека ако со овој предлог-Закон како исклучок е наведено Собранието на РСМ што е носител на законодавната власт (истото е предвидено и со претходна измена на Законот за Собрание), дотолку повеќе истото треба да важи и за Судскиот совет на РСМ како дел од Sудската власт-судството (заедно со судовите). Сметам дека не може МИОА како дел од извршната власт да дава согласност на акти за внатрешна организација и систематизација на орган кој согласно Уставот ја гарантира самостојноста и независноста на Судската власт,  што претставува директно мешање на извршната во независната Судска власт-Судство.
Дополнително истакнувам дека Судскиот совет на РСМ е специфична институција на судството, каде што  природата на работата и работните задачи на вработените во Стручната служба на Советот се врзани за функционирање на Судскиот совет, Судскиот буџетски совет и судовите во Република Македонија, од каде и статусот, работните задачи  на вработените во Стручната служба битно се разликуваат од вработените  во министерствата, државните органи и органите на управата од извршната власт. Во оваа смисла како пример го посочувам следното: 
Согласно член 101 од Законот за Судскиот совет на РСМ (Службен весник на РСМ бр.102/19), Советот има Стручна служба која врши административни, стручно технички, организациски, информатички, истражувачки и финансиски работи за потребите на Советот.
Согласно член 9 од Законот за изменување и дополнување на Законот за судскиот буџет (Службен весник на РМ бр.145/10), стручните и административните работи на Судскиот буџетски совет ги врши Стручната служба на Судскиот буџетски совет.
Согласно член 20-а од Законот за Законот за изменување и дополнување на Законот за судскиот буџет (Службен весник на РМ бр.103/08), вработените, средствата и опремата во стручната служба на Судскиот буџетски совет, ги презема Судскиот совет на РМ. (во 2008 година од Врховниот суд на РСМ се изврши преземањето).
Горенаведените одредби практично значат дека дел од вработените во Судскиот совет на РСМ извршуваат работни задачи за потребите на Судскиот совет на РСМ, а дел од вработените, иако се вработени во Судскиот совет на РСМ, извршуваат работни задачи за Судскиот буџетски совет (кој нема својство на правно лице). 
Од наведеното следува дека Судскиот совет на РСМ е специфичен орган, во кој во неговите акти за организација и систематизација треба да се предвидат организациони единици односно работни места за потребите на два органи со различна надлежност која им е утврдена во Законот за Судскиот совет на РСМ и Законот за Судскиот буџет. Ова е многу тешко да се изведе во пракса со сите ограничувања предвидени во член 42 од предлог-Законот (како и во сегашниот Закон за вработени во јавниот сектор), како и со начелата за внатрешна организација на работните места утврдени со Уредбата за начелата за внатрешна организација на органите на државната управа која ја носи Владата на РСМ, Законот за јавна внатрешна финансиска контрола итн. 
3. Во контекст на членот 43 од предлог-Законот, потребно да се истакне дека сеуште ниту со овој предлог-Закон не е решено прашањето на водењето два регистри на своите вработени од страна на судовите и тоа водење регистар согласно со овој предлог-закон (односно сегашниот важечки Закон за вработени во јавниот сектор), како и водењето регистар согласно Законот за судска служба. Сметам дека во корелација со Министерството за правда, кое е надлежно за подготовка на Законот за судска служба, треба да го разгледате ова прашање и да најдете решение за истото, било во овој предлог-Закон или пак во Законот за судска служба.
4. Во член 47 став 4 од предлог-Законот е предвидено, од страна на МИОА, формирање на Комисија за проверка и одобрување на годишни планови за вработување, која е составена од членови и заменици од МИОА, Министерството за политички систем и односи меѓу заедниците и Министерството за финансии. Сметам дека мора да се најде решение за изземање на Судскиот совет на РСМ од постапката за донесување на годишни планови за вработување уредена во член 47 од предлог-Законот, посебно во делот на одобрување на негов план за вработување од страна на наведената Комисија, затоа што истото претставува мешање на извршната власт во судската власт, односно директно нарушување на независноста на судството (како што е во сегашниот Закон за вработени во јавниот сектор). 
Ви обрнувам внимание дека доколку ова решение не се измени во сегашниот закон односно овие одредби во предлог-законот останат да се применуваат и за Судскиот совет на РСМ, сигурно ќе бидат предмет на оцена на Уставниот суд, но исто така ова нарушување на независноста на судската власт може да биде земено на разгледување од меѓународната заедница, посебно во контекст на нашето зачленување во ЕУ и усогласување со нејзините стандарди.  

